
Incumbensa Schutz 

concernent mesiras per abolir pli baud la serrada d'enviern dal Pass da l'Alvra 

Resposta da la Regenza 

 

Gia en la sessiun d'october 2019 è la Regenza s'occupada da quest tema en sia 

resposta a la dumonda Crameri concernent la serrada dal Pass da l'Alvra durant 

l'enviern (conclus da la Regenza dals 7 d'avust 2019, prot. nr. 548/2019). Sco gia 

menziunà en la resposta da la Regenza da quella giada, èn l'impurtanza turistica e pia 

er economica dal Pass da l'Alvra anc adina incontestadas, er sch'i circulescha damain 

traffic sur il Pass da l'Alvra, cumpareglià cun ils auters pass en l'Engiadina (Pass dal 

Flüela e Pass dal Güglia). L'atun sto il Pass da l'Alvra vegnir tegnì avert uschè ditg che 

l'aura e che la segirezza dal traffic permettan quai e che la rumida da la via è pussaivla 

cun pauc sforz. Las medemas premissas valan la primavaira per avrir il Pass da l'Alvra. 

Cuntrari al sentiment exprimì en l'incumbensa, n'è la serrada d'enviern insumma betg 

vegnida abolida adina pli tard ils ultims onns. La statistica da las averturas dals pass 

da l'Uffizi da construcziun bassa mussa plitost, ch'il Pass da l'Alvra è vegnì avert ils 

onns passads tendenzialmain pli baud per il traffic che avant – en la media da plirs 

onns è quai stà mez matg (7 da matg 2020, 29 d'avrigl 2022, 28 d'avrigl 2023, 9 da 

matg 2025). In'excepziun èn stads ils dus envierns cun blera naiv 2021 e 2024, cura 

ch'il pass ha pudì vegnir avert mintgamai pir ils 10 da zercladur.  

Il criteri decisiv per pudair avrir il Pass da l'Alvra per il traffic la primavaira è – ultra da 

l'aura e dal sforz che sto vegnir impundì per rumir la via dal pass – la situaziun da 

lavinas. La segirezza dal traffic ha l'emprima prioritad e sto vegnir garantida senza 

resalvas. 

Ils laviners ils pli activs èn tranter Preda e La Punt. Il sectur da l'uschenumnada «lavina 

da cunfin» cun ses set laviners sto vegnir observà il pli ditg, perquai ch'el cumpiglia ils 

pli auts laviners en il territori pertutgà, ch'èn situads ad urs grippus, sumbrivants. 

Siglientar lavinas è ina mesira ch'empermetta success mo en cas da naiv frestga e 

l'effect è difficil da cuntanscher en il territori grippus stretg e nunsurvesaivel. Perquai 

èn las pussaivladads d'agir en connex cun la lavina da cunfin generalmain limitadas. 

L'onn 2019 è vegnida construida ina staziun dad IMIS (sistem integrà da mesiraziun e 

d'infurmaziun) che furnescha al servetsch da lavinas bunas datas da mesiraziun per 

giuditgar il privel da lavinas. En il rom da l'ulteriur svilup cuntinuant è plinavant vegnì 

introducì in uschenumnà scanning da las autezzas da naiv. Ultra da quai èn vegnidas 

realisadas mesiras architectonicas per stgaffir spazi da tschiffada da la vart da la 

muntogna. Grazia a questas mesiras ha l'Uffizi da construcziun bassa pudì avrir la via 

dal pass duas giadas gia la fin d'avrigl. Ils onns avant 2019 n'è quai mai stà pussaivel.  

Ils proxims 7 onns duai il potenzial da privel en il sectur da la «lavina da cunfin» vegnir 

reducì, quai en il rom da la correcziun da la via dal Pass da l'Alvra tranter Cruschetta 

e l'ospizi da l'Alvra. Igl è er da resguardar, che la via dal Pass da l'Alvra figurescha en 

l'Inventari federal da las vias da communicaziun istoricas da la Svizra (IVS). Il trassé 

da la via dal Pass da l'Alvra na po perquai betg vegnir midà a bainplaschair. Il project 

da vias ed er la construcziun da spazis da tschiffada e da rempars èn pia suttamess a 

tscherts cunfins. Cun il project da via e cun la realisaziun respectiva da mesiras da 

protecziun po bain vegnir reducì il potenzial da privel tras lavinas. Tuttina n'èsi betg 

pussaivel da garantir, che la serrada d'enviern possia vegnir abolida adina pli baud. Er 

en l'avegnir vegn'ins a stuair decider tut tenor la situaziun e sin basa da las relaziuns 

da naiv, sch'i po vegnir responsà d'avrir il pass. Autras mesiras, sco per exempel la 

construcziun da gallarias da protecziun che pudessan permetter d'abolir bler pli baud 

la serrada d'enviern, n'èn ni commensuradas ni proporziunalas, sch'ins resguarda tut 

las circumstanzas.  

Sa basond sin questas explicaziuns propona la Regenza al Cussegl grond da refusar 

questa incumbensa. 

